
Abstract: Mongolia planning to provide food for all school children, however there has not have enough studies and evaluation for the previous school breakfast and lunch program. Therefore, this article tries to explain the justification of the future study, which is based on perspective of food sociology, especially describing some categories, such as ‘social appetite’ food habbit. Moreover, study will use four different factors of food sociology, namely historical, cultural, structural, critical.

Хоол тэжээл: 21-р зуун бидэнд хоол хүнсний талаар өргөн сонголтыг бий болгосон ч, нөгөө талаар юу идэх вэ гэдэг зовнилыг давхар буй болгожээ. Ямар хоолыг сонгож байгаагаас нь тэднийг хэн болохыг нь харж болно (Pierre Bourdieu 1979, 1984). Хоол өргөн сонголттой хэрэглээ тул хувь хүмүүс өөрийн өвөрмөц байдал, дадал зуршилдаа хөтлөгдөн өөрийн сонголтыг хийдэг. Хүмүүс нийгэмд хэрэглэж байгаа хоол хүнсээрээ ялгарч, цагаан, ногоон хоолтон, түргэн хоол, эрүүл хүнс хэрэглэгчид бий болсноор, хоол хүнстэй холбогдсон нийгмийн ялгарал ч буй болж байна.
Хоол хүнсний өргөн сонголтод нөлөөлж байгаа хүчин зүйлийн нэг нь даяаршил. Түүнээс улбаатай халдварт бус өвчний тархалт болж байна. Хүний өдөр тутмын амьдралд иддэг хоол, өмсдөг хувцас, биеийн жин, өндөр гэх мэт энгийн зүйлүүдээр даяаршил хүний амьдралд нэвчин орсныг эрдэмтэд олон жишээ баримтаар баталдаг. Зөв хоол хүнс хэрэглэж сурах, ирээдүйд эрсдэл авчрах хоол хүнсийг дадал зуршлаа болгохгүй байх нь даяаршлагдсан өнөөгийн нийгмийн чухал асуудлын нэг болсон байна. Дэлхийн эрүүл мэндийн байгууллагын (ДЭМБ) мэдээгээр зүрх судасны өвчин, хорт хавдар, харвалт, уушгины архаг өвчлөл, чихрийн шижин зэрэг халдварт бус өвчин дэлхийн хүн амын өвчлөлийн 43 хувь, нас баралтын шалтгааны 60 хувийг эзлэж байгаа бөгөөд 2020 он гэхэд өвчлөлийн 60 хувь, нас баралтын 73 хувьд хүрнэ гэж тооцсон байдаг. (Кокерхам, 2017). Халдварт бус өвчлөл нь хүний амьдралын буруу хэв маяг, хооллолт, зан үйлээс үүдэлтэй тул сэргийлэх боломжтойг ДЭМБ зөвлөдөг.
Хоол хүнснээс үүдэлтэй халдварт өвчний тархалт ч дэлхий нийтийн анхаарлыг татаж байна. Мал амьтнаас хүнд халдварлаж, үй олноор нь өвчлүүлэн олон хүний аминд хүрсэн 6 төрлийн вирус дэлхийд бүртгэгдээд байна. 2019 оны сүүлээр дэлхийн түүхэнд хоол хүнстэй холбоотой болов уу гэсэн таамаг бүхий халдварт өвчин бол шинэ төрлийн “COVID-19”. Коронавирусын халдвар дэлхийн хэмжээний цар тахал болсон юм. 2020 оны 3.11 нд ДЭМБ-ын Ерөнхий захирал Тедрос Аданом Гебрейесус Женев хотноо болсон хэвлэлийн хурлын үеэр уг вирус нь 122 оронд тархаж, 126 мянга гаруй хүнд халдварлаж, 67 мянга гаруй хүн эдгэж, 4616 хүн амиа алдаад байгааг мэдээлсэн, харин 2020 оны 4 сарын 8 ны байдлаар дэлхийд 1,430,453 хүн уг вирусээр өвчилсөн, 82,133 нас барсан, 30,1,385 хүн эдгэрсэн гэсэн мэдээтэй байгаа нь 21-р зуунд хоол хүнснээс үүдэлтэй тахал бий болсныг илтгэнэ. Хоол хүнсний социологичид энэ үзэгдлийг жирийн л нэг халдварт өвчин гээд орхих биш, хаанаас үүдэлтэй, ямар нийгмээс, ямар соёлоос үүдэлтэй болоход нь ихэд анхаарал хандуулж байна. Даяаршил бүхий энэ нийгэмд хүмүүс нь “холимог идэштэн” парадокстнууд гэж хэлж болохоор юуг ч иддэг үүнээс үүдээд ходоодноос үүдэлтэй аноми байдал бүхий шинэ өвчлөл ч бий болсоор байгаагийн нэг нь энэ

аюулт вирусын дэгдэлт болж, дэлхий даяар хоол хүнсний асуудлын мөн чанарт анхаарлаа хандуулж байна.
Хүнс социологийн судлагдахуун болох нь: Хоол хүнстэй холбоотой дээрх шалтгаануудын улмаас дэлхий нийтээр нэг өвчин нэг эрсдэлт хүчин зүйлд илүүтэй анхаарч байсан хуучин арга хандлага өөрчлөгдөн, нийтлэг хэд хэдэн эрсдэлт хүчин зүйлүүдийг олон шинжлэх ухаануудын зааг дээр судлах нь үр ашигтай өртөг зардал багатай, шинэ хандлагад тооцогдож байна. Хоол хүнсийг өмнө нь хоол судлалын, эрүүл мэндийн, соёлын гэх нийтлэг байдлаар л судалж байсан бол, өнөөгийн шинэ үзэгдлүүд хоол хүнсийг нийгэмтэй нь соёлтой нь хүнтэй нь холбон тайлбарладаг хоол хүнсний социологийн орон зай үгүйлэгдэж байна. Социологийн шинжлэх ухааны нэг салбар болон 90-ээд оноос хойш хүчтэй түрэн гарч ирсэн хоолны социологи нь бид юу иддэг, хэдийд иддэг, хэрхэн иддэг, яагаад иддэг гэсэн хүний хооллох зуршлыг тодорхойлох нийгэм соёлын, улс төр эдийн засгийн болоод философийн хүчин зүйлүүдийг судалдаг. Мөн ямар хоолыг тухайн нийгэм хооллох зуршилаа болгосон түүнийг үйлдвэрлэж, хэрэглэж байгаа байдал нь ямар байгааг анхааран судалдаг. Гэхдээ хэн нэг хувь хүний сонголт гэхээсээ илүүтэй хоол тэжээлийн зуршил дахь нийгмийн хэв маягийг судалж, социологийн тайлбарлалыг хийдэг. Хоол хүнс нь 21-р зууны нийгмийн амьдралын төвд нь оршиж, нийгмийн чухал үйл явдлуудын түлхүүр болдгийг социологичид судалж байна.
Хоолны дадал зуршил дахь хувь хүний болоод нийгмийн холбоо хамаарал нь төрсөн цагаас эхлэн тухайн хүнд тогтдог тухай Францын социологч Пьер Бурдье ‘нийгмийн амт’ ойлголтоор судалсан бол орчин үеийн хурдтай хөгжиж байгаа технологи үйлчилгээг Мсдоналдчилал “түргэн хоол” ны загвараас үүдэлтэйг социологч Ж. Ритцар, өнөөгийн хооллолтын хэв маяг нь хүмүүсийн урам хугарахад хүргэж байгааг социологч Д.Кохен иррациональ байдал гэсэн ойлголтоороо тус тус тайлбарласан. Хоол хүнстэй холбоотой олон хөтөлбөр, бодлого шийдвэр нь эрх мэдлийг эзэмшиж байгаа хүмүүст л таатай байна уу? эсвэл үр шимийг хүртэгсдэд үү? эсвэл олон түмний итгэл үнэмшил хандлагыг нь хяналтдаа аваад байна уу? гэсэн үзэл санааг социологч М. Фуко хөндсөн байдаг. Энэ мэтчилэн нийгэмд байгаа үзэгдлийг хоол хүнстэй холбоотой социологчдын тайлбарлал, аливаа үзэгдлийн шалтгаан болох тухай тайлбар 90-ээд оноос хүчтэй гарч ирсэн байдаг.
Хүнсний социологиор шинжлэхүй хүүхэд ба насанд хүрэгчид: Социологичид өөрсдийн цайз хэрмээс гарч хүмүүсийг нийгмийг сайжруулан өөрчлөх аргаар хангаж, тэдэнд улс төр, нийгмийн асуудлуудад оролцох оролцоог буй болгож, хувь хүний амьдралыг өөрчлөх ёстой гэж социологч Р. Милсс үзсэн. (Sam Atkinson, Amy Child, Alexandra Beeden, Mieze van Zyl, 2015). ‘Food is a good’” Хоол өгч байгаа нь сайн ш дээ” гэдэг нийтлэг мэдрэмжээр хүүхдийн хоолны асуудалд хандаж болохгүйг социологч Миллсын дээрх санаа агуулж байна. Харамсалтай нь 2006 оноос хойш хэрэгжсэн сургуулийн хүүхдийн үдийн цай, үдийн хоолны асуудалд яг дээрх хандлагаар “томчууд” хандсаар өнөөг хүрснийг олон тооны судалгааны баримтууд мөн сонинд гарсан нийтлэлүүд харуулсан байдаг (Oyuntsetseg.D, 2011).
Хэрэгжсэн цагаас нь хойш хүүхдүүд хоолондоо хэр ач холбогдол өгдгийг, хоол нь таалагдахгүй байсан ч “томчууд” шиг авир гаргадаггүйг дараах судалгааны дүн  илтгэнэ. Өдөр тутмын сонин болох Өнөөдөр, Өдрийн сонин, Зууны мэдээ зэрэг сонинуудын 2006- 2018 оны 9, 11, 3, 5 дугаар саруудын бүх дугаарын 1008 дугаарын 33 мэдээлэд анализ хийсэн. Төсөв мөнгөтэй холбоотой, хоолны амин дэмийг дээшлүүлэхтэй холбоотой, үдийн цайнаас болж хүүхэд хордсон тухай мөн менежментийг сайжруулах шаарддлагайт талаар мэдээллүүд л гарсан байна. Түүнээс биш, хүүхдүүд хэзээ ч уурлаж уцаарлаж, хоол ундаа шидэж, уйлж унжсан мэдээлэл байхгүй байна.
Харин насанд хүрсэн иргэд хоолондоо хэр ач холбогдол өгдөг вэ? М. Фукогийн үзсэнчлэн эрх мэдэл, итгэл үнэмшлийг зөвхөн эзэмшиж байгаа хүмүүстээ л таатай байснаар ямар үр дүн

гардгийг нэг жишээнээс харья. Тухайлбал, 2020 оны 3-р сараас COVID-19 ын улмаас “хорио цээрийн дэглэмийг” сахих шаардлагаар гаднаас нисэж ирсэн иргэдээ 21 хоногийн хугацаанд тусгай газруудад байрлуулсан. Тэд байрлаж байгаа газрынхаа хоолыг идэж, гаднаас ямар нэг хүнсний зүйлийг авах боломжгүйгээр дэглэм сахисан. Эндээс л насанд хүрэгчид хоолондоо ямар их ач холбогдол өгдгийг мэдэж болно. Зарим нэг нь хоолоо голсон үед…… вареньтай талхаа эмч нарын урдаас шидсэн, цонхоороо гаргаж асгасан, хилэгнэн уурласан..., гээд олон ааш авирыг үзүүлсэн байдаг. Насанд хүрэгчид хоолонд сонголт хийж өөртөө таарсан үнэр амт бүхий хоол иддэг, харин энэ удаад сонголт хийх эрх нь хаагдсанаас өөрсдийн итгэл үнэмшил нь зөрчигдсөнөөс дээрх зан авирыг гаргасан гэсэн социологийн тайлбарыг хийж болохоор байна.
Тэгвэл амт гэж юу вэ? Нийгмийн амт: Хоол нь ‘дур тачаал’ лугаа өөртөө татах хүчтэй, өөрийн гэсэн үнэртэй, амттай, нүд булаам байж чаддагт түүний хүч нь оршино. Хоол хүнсний талаар бичигчид дан ганц хоол, түүний амт чанарын тухай биш, тодорхой цаг үетэй холбон тайлбарлаж, дурсамжийг тээдэг тухай, найз нөхдүүдийн нөхөрлөлийг өөртөө багтаасан байдагт хоол хүнсний мөн чанар ордог (Joan Smith 1997, p.334). Хүн бүрт дуртай хоол, дургуй амт байдаг. Зарим хүмүүс нарийн боовны үнэр, шинэхэн талхны үнэрт, зарим нь шокалад, кофены үнэрт дурладаг бол зарим өвөрмөц амт үнэрт дурлагсад нь шарсан төмс, чипс зэргийн үнэр тэднийг ховсдсон мэт өөртөө татдаг. Хоол хүнс хүний таван мэдрэхүйд дээрхийн адил нэвтрэхийн сацуу, түүний гол цөмд нь дандаа хүмүүсийн хүрээлэл, нийгмийн янз бүрийн арга хэмжээнүүд зохиогдож байдаг.
Хоол хүнстэй холбоотой хоёр төрлийн удирдлага хүнд бий болдог. Эхнийх нь хоол хүнс биднийг биологийн амьтан болохынх нь хувьд удирддаг. Ж: Хүнд өлсөх мэдрэмж төрөх үе нь хүний биеийг биологийн амьтных нь хувьд удирдаж, хоол идэх цаг болсныг сануулж буй явдал. Энэ тохиолдолд хүн сэтгэл зүйн хэрэгцээгээ хангах гэхээсээ илүүтэй ямар нэг юм идэж өөрийн биеийг тэнцвэрт байдалд нь аваачих хэрэгцээ бий болдог. Хоёрдугаарт хоол хүнс биднийг нийгмийн амьтан болохынх нь хувьд удирддаг. Тухайлбал, соёлын, шашны, эдийн засгийн, улс төрийн хүчин зүйлүүдээс хамаардаг. Ялангуяа эдгээр хүчин зүйлүүдээс хамаарч хоол хүнсний хангалт, хэрэглээ ямар байгаатай холбон тайлбарладаг. Ганц хувь хүний хоол нийгэмд түгэн тархсан, тэр нийгмийн соёлд багтсан нь ховор. Харин тухайн үндэстний нийтлэг шинжийг агуулсан хоол хүнс нийгэмдээ тархсан байдаг. Дэлхийн хаана ч очсон Тайланд, Итали, Энэтхэг, Мексик хоолны газрууд их байдаг. Хүн төрөлхтнийг нийгмийн амьтан болох хувьд нь хөтөлдөг хоолны дадал зуршил нь хүнд төрсөн цагаас эхлэн тогтож, хувь хүний болоод нийгмийн холбоо хамаарлыг илэрхийлэх нэгэн гүүр болдог байна. Тухайлбал: Зарим соёлд бага насны хүүхдэд сүү сайн тэжээллэг гэсэн ойлголт байхад, заримд нь эсрэгээрээ тайлбарладаг. Тиймд хоолны зуршил нийгэм бүрт харилцан адилгүй. Хоолны дадал зуршилтай холбоотой тухайн нийгэмд эртнээс буй болсон туршлага, нийгмийн болоод соёлын агуулга нь нийлж, тухайн нийгмийн хоолны дадал зуршлыг бүтээдэг байна. Өөрөөр хэлбэл, тухайн нийгмийн хоол хүнсний хувьд ямар зуршилтай байхыг тэр нийгэм өөрөө бүтээдэг. Ж: Монголчууд таван хошуу малынхаа маханд дуртай, харин нохой, муур, нугас галуу зэргийн махыг тийм ч таашаадаггүй байхад, зарим нийгэмд архины хэрэглээнээс татгалздаг, заримд нь түүнийг хэтрүүлэн хэрэглэдэг байна. Энэ бүгд нийгэм өөрөө хоол хүнснийхээ зуршлыг бүтээдгийн тод жишээ юм. Энэ тухай хүсний социологийн талаар хэд хэдэн өгүүлэл нийтлүүлсэн судлаач үзэхдээ… хоол хүнс бол бодит байдал ба соёлын хоорондын гүүр нь харин хоолны зуршил бол тухайн нийгэмд тохиромжтой тохиромжгүй хоол гэж юу болох, хоолыг бэлтгэх хэрэглэх зэрэг нь тэр нийгмийн соёлоор тодорхойлогдсон ойлголт (Falk 1994) гэсэн байдаг.
Хүнсний социологийн судлах зүйл: бид юу иддэг? Хэдийд иддэг? Хэрхэн иддэг, Яагаад иддэг гэсэн бидний хооллох зуршлыг тодорхойлох нийгэм соёлын, улс төрийн эдийн засгийн болоод философийн хүчин зүйлүүдээр тодорхойлогддог. Социологчид хүн төрөлхтний үзүүлж

буй хариу үйлдлийнх нь хэлбэрийг, мөн “нийгмийн амтыг” бүтээж байгаа хоол үйлдвэрлэл, түгээлт, хэрэглээний нийгмийн хэв маяг ямар байгаад нь анализ хийдэг. Тухайн нийгэмд ямар хоол, ямар амт хүмүүсийн дуршлыг төрүүлдэг тухай социологичид сонирхон судалдаг (Alan Beardsworth, 1997). Гэхдээ социологичид үүний талаар бүхэл бүтэн түүхийг нь сонирхдоггүй. Харин антрапологичид, түүхчид, эдийн засгчид газарзүйчид, сэтгэл судлалын, нийгмийн эрүүл мэндийн гээд олон шинжлэх ухаанууд өөр өөрийн өнцгөөс судалдаг. Эдгээр шинжлэх ухаануудтай харьцуулбал социологичид харьцангуй энэ салбарт сүүлд орж ирж байгаа гэдгээ ч хүлээн зөвшөөрдөг. 1990-ээд оноос социологийн шинжлэх ухаанд хоол тэжээлийн асуудлыг социологи талаас нь харах асуудал хүчтэй яригдаж эхэлсэн байдаг. Социологийн шинжлэх ухааны судлах зүйлд ямар хоолыг тухайн нийгэм хооллох зуршилаа болгосон түүнийг үйлдвэрлэж, хэрэглэж байгаа байдал нь ямар байгааг анхааран судалдаг. Гэхдээ хэн нэг хувь хүний сонголт гэхээсээ илүүтэй хоол тэжээлийн зуршил дахь нийгмийн хэв маягийг илүү хөнддөг. Социологийн тайлбарлал энэхүү хэв маягийг ойлгох гарц нь болдог. Бид яагаад идэж байгаа болон ямар арга замаар хийж байгаа гэдгийн нийгмийн тодорхойлогч хүчин зүйлийг ойлгоход социологийн тайлбарлал оршдог.
Сургуулийн хүүхдийн хоол хөтөлбөрийг хүнсний социологоор судлах нь:
Хүүхдийн хоол хэрэгжиж эхэлснээсээ хойш, хүүхдүүд хоолонд хордсон, хөтөлбөрийг хэрэгжүүлэгч талууд нь авилга хээл хахуулийн асуудлуудтай холбогдсон, хариуцаж байгаа бага ангийн багш нарын үнэлгээ зарим газруудад сайнгүй байгаа, эцэг эхчүүд нь энэ хөтөлбөрийн талаар бага мэдээлэлтэй мэдлэгтэй зэрэг олон шалтгаанууд оршсоор л байна. Энэ хөтөлбөрийн талаар нийгмийн эрүүл мэндийн болон, шим тэжээлийн хэд хэдэн судалгаа явагдсан ч байдал төдийлөн дээрдсэнгүй. Хөтөлбөрийг амжилттай хэрэгжүүлэхэд талуудын оролцоо маш бага байна. Хүн амын болоод социаль бүлгүүдийн ялгаатай байдалд, ялангуяа эмзэг бүлгийн өрхийн хүүхдүүдэд хүүхдийн хоол хөтөлбөр онцгой нөлөөтэй ч, энэ хөтөлбөр ямар түвшинд хэрхэн хэрэгжиж байгаа талаар, цаашдаа ямар арга замаар хэрэгжих зохимжтойг системтэй судалсан социологийн ажил хийгдээгүй байна.
Социологийн шинжлэх ухаан социологоор төсөөлөхөөс эхэлдэг. Социологийн төсөөлөл нь хувь хүний туршлага, ба нийгмийн орчны хоорондын холбоогоор илэрдэг хэмээн Чарльз Врайт Миллсын хэлсэнчлэн хүнсний социологи нь түүхэн, соёлын, бүтцийн, шүүмжлэлт хүчин зүйлүүдээр судалж буй үзэгдлийг тайлбарлахаас эхэлдэг.
Түүхэн хүчин зүйл: Монголчуудын хооллолт, дадал зуршлын түүх. Түүхэндээ Монголчууд хүүхдүүдийнхээ сурах болон хооллох үйл ажиллагааг хэдийнээс ямар байдлаар шийдвэрлэж байсан зураглал. Өнгөрсөн үеийн ямар үйл явдлууд өнөөдрийн сургуулийн хоол хөтөлбөрийг буй болгоход нөлөөлсөн бэ? Хоол үйлдвэрлэл, хэрэглээ, түгээлт, тогтсон нийгмийн хэв маягуудын талаар. Өнөөдөр хэрэгжиж буй сургуулийн үдийн хоол хөтөлбөрийн хоол үйлдвэрлэлийн үйл ажиллагаа, хэрэглээ, түгээлт, тогтсон хэв маягууд нь сургуулийн хоолны “нийгмийн амт” -ыг ямар байгааг тодорхойлох юм.
Соёлын хүчин зүйл: Сургуулийн хүүхдийн хооллолт, хоолны зуршил нь ямар нийгмийн бүлэгт цаашлаад тодорхой тохиолдолд итгэл үнэмшлийн болоод үнэт зүйл, уламжлалын ямар нөлөө байна? Хүүхдүүдийнээ хооллолт болон сурах үйл ажиллагаанд хэдийнээс эхлэн анхаарах болсон, ямар үнэт зүйл, итгэл үнэмшил нөлөөлсөн тухай.
Бүтцийн хүчин зүйл: Олон төрлийн нийгмийн байгууллага, институцүүд хоол үйлдвэрлэл, түгээлт, хэрэглээнд хэрхэн нөлөөлдөг тухай, Сургуулийн үдийн хоол хөтөлбөрийг явуулахад нөлөөлж буй нийгмийн нөлөөлөл, улс төр, эдийн засаг, соёлын нөлөөллийн тухай. Сургуулийн хоол хөтөлбөрийн бодлогыг зохицуулж буй Монгол улсын онцлог. Тус хөтөлбөрт

хандаж буй нийгмийн янз бүрийн бүлгийн төлөөлөл болсон эцэг эхчүүд, багш нар, бодлого боловсруулагчдын санал бодол.
Шүүмжлэлт хүчин зүйл: Сонгогдсон сэдвийн хүрээнд шүүмжлэлийг дагуулж буй ямар асуудлууд байна вэ? Ямар шалтгааны улмаас шүүмжлэлд өртөх болсон тухай. Хэн үүнээс ашиг хүртэж байна вэ? Өөрөөр байж болох байсан уу?
Хүнсний социологийн судлагдахуун болох дээрх дөрвөн хүчин зүйлээр сургуулийн хүүхдийн хоолны асуудлуудыг судлан үзэх нь нэг талаасаа Монголчуудын хооллолтын соёл тэдний хүүхэддээ зааж сургаж буй хоол хүнсний соёл, нөгөө талаасаа хоолтой холбоотой том хөтөлбөр нь хоол хүнсний нийгмийн шинж чанарыг сургуулийн сурагчдад өгч чадаж байна уу гэдгийг ч давхар судлах боломжтой юм.
Дүгнэлт:
Монгол улс сургуулийн насны бүх хүүхдийг хоолоор хангадаг болох зорилтыг дэвшүүлсэн байна. Энэ үед одоо хэрэгжиж буй хөтөлбөрийн хүндрэл бэрхшээл, тулгамдсан асуудлыг хүнсний социологийн үүднээс судалж үнэлэт дүгнэлт өгөх зайлшгүй шаардлага байгааг энэ өгүүлэлдээ авч үзсэн. Хүнсний социологийн судлах зүйлийн  хувьд  яригддаг  “нийгмийн амт” зуршил зэрэг ойлголтуудын тайлбар, мөн хүнсний социолгийн судлах  зүйл болох түүхэн, соёлын, бүтцийн, шүүмжлэлт хүчин зүйлүүдээр сургуулийн хоол хөтөлбөрийг судлах шаардлагыг хөндсөн.

